Opinion
Të mos përsëritet…
BINOMI (I MALLKUAR) SHQIPTAR

ose
SINKOPA E INTUITËS DUALISTE

... dhe zjarri kishte shkretëruar pyllin në tërësi. Gjallesat për ta shpëtuar kokën, të gjitha kishin ikur në panik. Kishte mbetur vetëm një gjarpër dykrerësh që përpëlitej në prushin kërcëllues, të një trungu lisi që ende ndizej...

· Përse nuk je larguar që këtej edhe ti si të tjerët, o fatkeq? – e pyeti gjarprin dykrerësh, një kalimtar rasti.

-
Si të largohesha, kur njëra kokë ngrehte në një anë,e tjetra në anën tjetër-
      u përgjigj gjarpri dykrerësh, para se të jepte frymën e tij të fundit. 
....................................................................................................................................
Fatin e gjarprit dykrerësh duket ta kenë pasur edhe shqiptarët në ato momente historike kur duhej të merreshin edhe vendime historike.
Kësaj radhe do t’i lëmë mënjanë paraardhësit tanë të kohërave antike, nuk do t’ua zëmë për të madhe, për këtë, as princërve e feudalëve grindavecë shqiptarë të mesjetës, por do të ndalemi te disa të “bëma” të kohës më të re që mund të jenë ndoshta “të bëma triviale” por që në fakt shprehin, në mënyrën më bizare, absurdin e “filozofisë së kundërshtimit dhe të negacionit të ndërsjellë” mes nesh. 

Në kohën e kryengritjeve të mëdha shqiptare, në prag të Luftërave Ballkanike, atëherë kur Perandorisë Osmane po i numëroheshin ditët, një pjesë e kryengritësve shqiptarë, pasi kishin marrë edhe Shkupin, për habi të të gjithëve, kërkonin edhe më tej “Baba Dovletin”.

Nuk janë të padiktueshme as grindjet dhe akuzat e ndërsjella, lidhur me “inaugurimin” e alfabetit të gjuhës shqipe. Secila Shoqëri letrare e atëhershme (natyrisht shqiptare) pretendonte me ngulmë ta imponojë “alfabetin e vet”.

Shpallja e Pavarësisë më 1912 nga Ismail Qemali dhe njohja apo më mirë të themi mosnjohja e saj nga një pjesë e bashkëkombasëve të “Plakut të Urtë”, do të dukej e pakuptueshme, por në fakt ishte ajo teknologji e mbrapshtë e të menduarit, që do të vihej në funksion mu në kohën kur më së shumti nevojitej bashkërenditja e veprimeve, në forcimin e shtetit të porsalindur shqiptar.


Po të mos ishte kryeneçësia dhe prirjet e mbrapshta tekanjoze të një pjese të parisë politike, ushtarake e fisnore, pas shpalljes së Pavarësisë, me siguri se nuk do të vinte as Princ Vidi për të administruar me “vendin e shqipeve” dhe për të konfirmuar kështu, se në mesin e shqiptarëve diç nuk funksionon.
Filozofia e vizionimit, mbi dy baza fillestare

Edhe ngjarjet e viteve të më pastajme do të shpalosin tërë tragjikën paradoksale të partizimit mburravecak në të menduar dhe në të vepruar. 
Armiku nazi-fashist luftohej në mënyrë të ndarë nga oponentët politikë shqiptarë. Një pjesë, që kishte marrë malet dhe në emër të luftës kundër pushtuesit, luftonte edhe për një “rend të ri shoqëror”, kontestohej me përbuzje nga pala tjetër. “Çfarë mund të bëjnë ata kopukë të moskovit, që pushkët m’i kanë me sixhim”? - thoshin këta të fundit.

Mirëpo, për fat apo për kob, gjërat rrodhën krejt ndryshe dhe se për gjysmë shekulli me radhë, në “vendin e shqipeve” do të aplikohej “teknologjia e punës dhe jetës” e licencuar nga stepet e Rusisë dhe riti maoist.

Ideologjia si determinantë e identitetit kombëtar u promovua me tërë pompozitetin e vet, duke përdhosur kështu, lirinë e të menduarit, respektivisht konkurrencën e ideve në shoqërinë shqiptare.

Nënsubjektet, dhe subjektet e nënsubjekteve


Pas qetësisë së dhunshme të “epokës së njëmendësisë”, do të shpërthejë me tërë vrullin, artikulimi i vullnetit të ndrydhur politik,  por që për “fat” do të çojë përsëri drejt parcializimit të jetës sonë politike deri në skajshmëri.

Ndoshta kjo mund të arsyetohej me faktin se ishim në fazën fillestare të jetës plurale politike dhe “në kërkim  të identitetit”, por si mund të shpjegohej fakti që në kuadër të një subjekti çfarëdo qoftë ai, të krijohen nënsubjekte dhe subjekte të nënsubjekteve, deri në pambarim?

Nëse elektoratit qindramilionësh amerikanë u mjaftojnë 2-3 subjekte politike, athua elektoratit njëmilionësh kosovar nuk i mjaftuakan dhjetëra e dhjetëra subjekte politike që prapë ato të ndahen në krahun e këtij apo atij lideri politik?

Të shpresojmë se pas dhënies së shenjës për start në “shtegun e maratonës politike”, do të ngadhnjejnë ata që mund t’i “parashikojnë edhe të paparashikuarat”.

Sidoqoftë, partizimi le të kuptohet si konkurrencë e jo si radikalizim i armiqësisë deri në zhdukjen fizike të oponentëve politikë, thuajse nuk përjetuam gati të gjithë ne, tmerrin e “natës së thikave të gjata”.

“Shtëpitë - kabriolet” dhe humbja e statusit të viktimës


Tani kur mendohet të ketë përfunduar akti i përgjakshëm i dramës kosovare dhe kur në këtë nën qiell  sillen vërdallë qindra e mijëra ushtarakë, oficerë, diplomatë, administratorë, nëpunës e punëtorë nga të gjitha vendet e planetit tonë, duhet që njëherë e përgjithmonë të lirohemi nga doza e tepruar e arkaizmit ballkanik.
Sjellja aq e papërgjegjshme ndaj pasurisë sonë kombëtare në kohën e një “vakuumi të përkohshëm ligjor”por edhe tani kur janë “definuar rregullat e lojës” vetëm sa mund të konfirmojnë pohimet e okupatorëve të deridjeshëm, se “shqiptarët nuk kanë vizionin e tyre shtet-formues”.
Uzurpimet arbitrare dhe ndërtimet pa leje, përdorimi apo më mirë të themi keqpërdorimi i simboleve kombëtare në funksion të legalizimit të veprimeve për përfitime materiale, na përkujtojnë veprimet e atyre jevgjëve, që dikur gjithashtu ndërtonin shtëpi pa leje dhe në kulmet e tyre me gëlqere e me shkronja të mëdha shkruanin “Rroftë shoku Tito”. Pra, në emër të patriotizmit, në rastin e parë dhe në emër të “personalitetit të pakontestueshëm të Mareshalit të vetëshpallur” në rastin e dytë, synohet të amortizohet goditja e forcës së ligjit, në mënyrë që të grabitet “diç” sa nuk është bërë ende vonë.

Është fakt se në qytete e sidomos në fshatra anë e kënd Kosovës, mbizotëroi tipi i “shtëpive-kabriolet” (lexo pa kulm), të “disenjuara” nga regjimi fashist i Beogradit.

Është fakt se edhe më tej nuk dihet për fatin e qindra-mijëra  bashkëkombasëve tanë, qofshin ata të gjallë apo  të vdekur në varrezat masive, ende të pazbuluara. Por, një solidarizim i denjë për këtë realitet, duket se nuk shprehet nga të gjithë njësoj.

Kur këtyre fakteve u shtohen edhe të bëmat tjera nga “repertori i mbrapshtive tona” dhe sjellja mospërfillëse në sy të monitoringut ndërkombëtar, shumë lehtë mund të rezultojë të humbasim “statusin e viktimës”, për ç’gjë u vu në lëvizje tërë ajo makineri diplomatike e ushtarake e planetës sonë. Të  përkujtojmë se “njëmijë miq  janë pak - një armik është tepër”.

Andaj, nëse edhe tani e tutje do të vazhdojmë të shpalosim para botës përvojën tonë shekullore të “filozofisë së ndërtimit të vizionit tonë, mbi dy baza fillestare”, atëherë me të drejtë do të pyesim se ku do të na shpie ky recidiv i kontaminimit të vetëdijes tonë kolektive, në kohën kur Kosovës ende nuk i është kënduar përfundimisht “Formula e Pagëzimit”.
Të mos lejojmë që përgjigjen ta kërkojmë në “fatin” e gjarprit dykrerësh, në fillim të këtij shkrimi.

